
	Уг номыг “Болор дуран” шалгуураар шүүсэн болно. 

	Зөвлөлтийн нэрт зохиолч Юрий Маркович Нагибиний «Цэнгэг цөөрөм» гэдэг энэ номд хүүхэд ахуй насны уян хонгор сэтгэлийг нэн яруу илэрхийлсэн орчилт өгүүллэгүүд, эх орны агуу их дайны үед дайны ар тал болж, хүнд хүчир бүхнийг даван туулсан зөвлөлтийн баатарлаг эмэгтэйчүүдийн амьдрал, тэмцлийг үзүүлсэн «Дан хүүхнүүд» гэдэг тууж орж байна. Эл номоос уншигчид зохиолчийн өвөрмөц барил, дүрслэл, уянгалаг яруу аястай танилцах болно.

	 

	 


ЦЭНГЭГ ЦӨӨРӨМ

	Цэнгэг цөөрөм... Бусад хүмүүст бол жирийн л нэг гудамж, байдаг л цөөрөм, надад бол бага насанд минь тохиолдсон хамгийн сайн сайхан бүхэн чуулсан газар, баяртай, гунигтай бүхний минь гэрч билээ. Учир нь бага насны гуниг ч бас л сайхан байдаг шүү дээ.

	Тэндхийн сандал бүхнийг, мод бүхнийг, завины хуучин зогсоолын дэргэдэх халгайн бут бүхнийг, замын уулзвар дээр улайж харагддаг «Берегись трамвая1» гэсэн үг бүхнийг мэддэг байсан цаг надад бий. Холбооны гудамжны эхэн дээр «Берегись» гэдэг үгний сүүлчийн гурван үсэг асахаа больчхоод «берег трамвая2» гэсэн учир битүүлэг гоёмсог нэр бий боллоо. Энэ эрэгт хэчнээн ч болзоо тавилаа даа бид. Би болон манай нөхөд трамвайнаас болгоомжилдоггүй байсан, тэгээд ч сүүлдээ амьдралаас болгоомжилдоггүй хүмүүс болсон юм. Бид трамвайны хамар доогуур зам хөндлөн гүйж, явуут дунд нь л бууж сууна. Гудамжны төмөр хашлага руу харсан дөрөөн дээр нь дүүжигнээд ч юм уу, араас нь зүүгдэж төмөр зам дээгүүр нь гулган явдаг сан. Товчтой эрээн тэвхүүз малгай өмсөх тул америк нэр авсан Ванька хөлөө тастуулчхаад эмнэлэг хүрч амжилгүй цус алдаж үхсэн. Тэр бээр ухаан саруул байсаар насан эцэслэхдээ сүүлчийн удаа «Ээжид битгий хэлээрэй!» гэж билээ. Ванькагийн үхэл ч биднийг айлгасангүй, харин ч эр зоригоор нь бахархаж, түүнээс дутуу байхгүйг хичээдэг боллоо. Хотын багачууд бидэнд трамвай гэдэг нь хөвчийн хүүхдэд чоно баавгай ямар байдаг вэ, түүн шиг л амь өрссөн «араатан», хэн нь хэнээ гэдэг дээр л ярина. Тэгээд л ялагдаж байгаагүй шиг санагдана.

	Цэнгэг цөөрөм тэшүүрээр гулгахын анхны гайхамшиг, унан алдсан «цасан охид» гэнэт дуулгавартай болж ган тэшүүр цасны өнгийг жигд ярахуйяа, жигүүр ургах шахсан газар минь: Цэнгэг цөөрөм - цанаар анх гарсан овоо минь, ер амьдралд бидний эзэлбэл зохих өндөрлөг дотор үүнээс чухал, үүнээс хэцүү оргил гэж байдгийг би мэдэхгүй.

	Цэнгэг цөөрөм - өөрийнхөө гараар барьсан анхны цасан хүн, анхны шавар байшин минь, би үүнийг бариад уран сайван болчхоогүй ч гэсэн хоёр гар минь урах, хумхих эвдэх нураахаас гадна бас байхгүй юмыг бий болгож бүтээж чаддаг юм байна гэдгийг мэдсэн юм.

	Цэнгэг цөөрөм - гайхамшиг, санамсаргүй хоёрын бүхэл бүтэн ертөнц билээ. Хонгорхон бага насны минь өчүүхэн гайхамшиг! Модноос, өргөн зотон дүүжлээстэй, тэр зотон дээр цагаан гантиг хашлага, эгнүүлж тарьсан агар модод, далай, дарвуул хийсгэсэн хөлөг онгоц, энэ бүхний дээр мөнгөн хиам шиг дирижабль дүүжин сагстайгаа байдаг сан.

	Алцгар гурван хөл дээрээ зогсож буй хүрэн хайрцаг зотонгийн зүг нэг бол таглаатай сохор хар нүдээрээ ширтэж, эсвэл чиний дүрсийг агар моддын дунд, далайн эрэгт дирижаблийн дор гарган мөчийн дотор бэлэглэх амьд шилэн нүдээрээ харж байдаг сан. Үүний тулд өвөлд нь унаган хүрэм, нүүркэн гутал, гозгор малгай өмсөж, зунд нь богино ханцуйтай торгон цамц, тоорцог малгай, тааран өмд, нүцгэн хөлдөө сандаал шаахайгаар гоёдог намхан биетэй ганган хүн чамайг моддын дор суулгаж өөрөө аппаратдаа наалдан толгой дээгүүрээ хар даавуу нөмөрнө. Тэгээд «Бүү хөдөл, авлаа шүү!» хэмээн аппаратынхаа бүлтгэр нүдний тагийг суга татан авч тэр гараараа удаавтархан тойрог татаж үзүүлээд буцааж таглана. Аа тийм, золтой л мартчихсангүй энэ хүн бас ингэдэг, таг авахынхаа өмнө л «ийшээ харцгаа, эндээс шувуу нисэж гарна» гэдэг байлаа. Намайг дөрөвтэйд энэ хүн тэгж хэлснээс болоод би шувуу ниссэнгүй хэмээн эцгийнхээ өвөр дээр уйлж байсан, сургуульд ордгийн урьд жил агар модны дор цанатай зургаа авхуулахад манай хүн энэ үгээ бас давтаж нисэх магадгүй гэсэн найдвар надад бас л тасраагүй байсан, сургуульд орсон хойноо үүргэвч цүнхтэй зураг авхуулахдаа ямар ч шувуу гарч ирэхийг хүлээгээгүй! Сүүлд сургууль төгсдөгийн даваан дээр Нина Варакинатай салахынхаа өмнөхөн зураг авхуулахад нөгөө шувуу нь одоо нисэх магадгүй гэж яагаад ч юм бэ нэгэн агшинд итгэж билээ...

	Цэнгэг цөөрмөөр шувуун хөлтэй хятад хүүхнүүд явдаг сан. Тэд нар эргийн элсэн дээр хүүхдийнх шиг мөртөө арай гүнзгий мөр үлдээнэ. Тэднийг энэ л мөрөөр нь хөөж олох явдал бишгүй гарна. Юу гэвэл тэд, дотор нь лаа тавингуут дүрсхийн шатдаг цаасан дэнлүү, цэнхэр, улаан шар, ягаан өнгийн бөмбөлөг хийж худалдана. Дотроо үртэстэй, урт резинтэй энэ бөмбөлгүүд шууд алган дээр эргэн бууж гайхалтай сайхан үсчих боловч дорхноо л үртэс нь гоожиж үрчийж хорчийсоор сөнөдөг сөн. Лацан толгойтой царцаа, өнгө өнгөөр нь эвхэж хоёрхон саваагаар элдэв дүрс болгож болдог нимгэн цаас зэрэг сонин сайхан зүйлс бишгүй л байх боловч даан ч тэд нь цагаан эрвээхэйн насгүй л дээ.

	Агаарын бөмбөлгийн наймаачид хятад хүүхнүүдтэй өрсөлдөнө. Бөмбөлөг хагарсан хойноо ч хэрэгтэй эд ээ. Уранхайгаар нь жижигхэн хөөс үмхэж хийлээд хүүхдүүдийн духан дээр юм уу, шилэн хүзүүн дээр тасхийтэл хагалах сайхан. Басхүү өрмөнцөр, мөхөөлдөс, хадан цагаан, улаан мөсөн тахиа зарна. Улаан мөсөн тахиа гэдэг Цэнгэг цөөрмийн хөхиүн цэнгээн дунд хамгийн ханштай бараа даа. Тийм тахиаг өглөөнөөс орой хүртэл хөхөж явахад уруул ам л улаан болно уу гэхээс биш дуусна гэж байхгүй. Нэг удаа урт мулзан чихтэй, дэндүү уйтгарт нүдтэй илжиг тэнд бий болж, бид долоо хоног эдлэв үү дээ, алга болсон...

	Цэнгэг цөөрөм бидний бага насны гол зам байлаа. Анх биднийг асрагч нар хөтөлж явсан газар бол Цэнгэг цөөрөм, сургуульдаа явдаг зам маань ч Цэнгэг цөөрөм, сургуулийн шеф хотын төв шуудан ороход ч үүгээр л явдаг байлаа.

	Бид шуудангийн газар өглөө эртлэн очиж уужим чимээгүй танхимуудаар нь хаягдал цаас түүдэг байлаа. Тэнд туузан дамжуургын мөхлөгт эргэвч нэг хэмээр нуугин шүжигнэж дугтуйтай захидал, улаан лацтай албан бичиг, багц багцаар сонин сэтгүүлийг давхраас давхарт хүргэж байгаа харагддаг сан. Хаягдлаа бид хашаанд аваачиж хийллүүлэн3 тушаагаад баримт авна. Орой нь бол эндхийн дархны газар ажиллахаар ирнэ. Тэнд бид шуудангийн ажилчин албан хаагчдад зориулан оновчтой саналын хайрцаг хийж ажил таслагчид, хэрүүл цуугиан гаргагчид, хов жив зөөгчдийн дүрийг нийтэд жигшүүлэх гэж нимгэн сарампай модоор хөрөөдөн урладаг байлаа. Цэнгэг цөөрмөөр бид бас «Маяк» руу кинонд явна. «Маяк» гэдэг маань Москва хотын хамгийн муу, хамгийн хямд киноны газар байлаа. Тэнд шохойдсон цагаан хана дэлгэц нь болдог сон. Гэхдээ энэ дэлгэц дээрээс мий шиг овжин Дуглас Фербенко, давжаа биетэй Лилиан Гиш, нүдэндээ шилтэй Гарри, Ллойд, элэг авмаар инээдтэй мөртөө, нулимс гартал өрөвдмөөр хөөрхийс Пат Паташон хоёр, омогт бүсгүй Донна Жуанна, «Улаан шуламс»-ын мартагдашгүй баатрууд бидний бага насанд бууж ирсэн билээ. Бидний номын сан, буудлагын газар, пионерынхоо ажил хэргийг шийддэг ханагүй клуб, дөчин нэгэн онд биднийг дайнд үдэн мордуулсан районы цэргийн комендантын газар хүртэл Цэнгэг цөөрөмд байрлаж байжээ...

	Цэнгэг цөөрөм бидэнд байгалийг танин мэдэхүйн сургууль байлаа. Цөөрмийн нов ногоон эмжээр дээр үзэгдэх анхны багваахай цэцгийн гал шар дэлбээг хараад хэчнээн их баярладаг сан билээ. Түүний хэврэг зөөлөн бөмбөлөг биднийг нинжин сэтгэл, хайрлан хамгаалахад сургаж, Иван да Марья цэцгийн хоёр өнгийн хослол үнэнч байхад үлгэрлэсэн гэж боддог. Бид бас загасчлан, дэгээний үзүүрт зүгээр нэг муу төөлүүр хорхой биш жинхэнэ улаан нүдэн загас мөнгөн халбага шиг гялалзан байх нь цөөнгүй. Хотын төвд загас барина гэдэг үнэхээрийн гайхамшиг бус уу? Хагссан муу далбин завиар хөвөн явж, хаврын хүйтэн ус руу зориглон шунгаж орох, наранд бүлээссэн шороон дээгүүр нь хөл нүцгэн хийсгэж явах, ханш нээхэд гарч ирдэг элдэв шавж хорхойн учир бүрхэгдүү амьдрал, энэ бол хотын хүүхэд бидэнд яндашгүй их хөрөнгө, зүүдэндээ ч үзэмгүй гайхамшиг байлаа.

	Цэнгэг цөөрмийн маань намар ч гэсэн үүнээс дутуугүй өглөгч баян билээ. Явган зам улаан, шаргал, гантигийн өнгөт навчинд дарагдаж, хус, улиас, далдуу, агч модны энэ их навчис шатамхай үнэр гарган хөлийн дор шаржигнана. Бид өнгө өнгөнөөс нь, янз янзаас нь цуглуулан багцалж гуниг шивнэсэн гайхалтай сайхан баглаа хийгээд гэртээ тэвэрч ирэхүй өөрсдөө ч бас навчны хярвас мэт хамар загатнуулсан үнэртэй болно.

	Цэнгэг цөөрөм бидэнд бас эр зоригийн сургууль болсон байж мэднэ. Цэцэрлэгт талбайн хүүхдүүд «Цэнгэг цөөрмийнхөн» гэсэн өндөр алдар нэрийг ойр хавийн мухар гудамжны бидэнтэй хуваалцахыг удтал хүлээн зөвшөөрөөгүй билээ. Дулааны улиралд загасчлах, завиар зугаалах, хүйтний цагт мөсөн хунгарт нь шургаж, цасан цайз барих эрхийг зөвхөн Цэнгэг цөөрмийнхөн эдэлдэг байлаа.

	Энэхүү хаалттай жаргалыг эдлэх гэсэн зоригтнууд нэг талаас ямагт дайран довтолж нөгөө талаас Цэнгэг цөөрмийнхөн ч эзэмшлээ тойруулан «Үхлийн бүс» тогтоохыг оролдож байлаа. Бид эхлээд цөөрөмд ойртох нь бүү хэл цэцэрлэгт талбайгаар явахдаа ч багагүй хэлмэгддэг байжээ. Хамраа нээлгэх, нүдээ таглуулах, малгайгаа булаалгах зэрэг нь бидний тийшээ халдан довтолсны үр дагавар болж үлддэг байсан боловч хэн маань ч дадсан замаа өөрчилж, Цэнгэг цөөрмийн түрэмгийчүүдийн эрхшээлд орсонгүй. Ганцхан булан тойроод л аюулаас мултрах байсан боловч тэгээгүй нь хатуу чанд араншин, сэтгэлийн тэнхээний хүч байлаа.

	Цэнгэг цөөрмийнхний эсрэг бид нэгдсэн фронтоор дайрах, болов. Шуудангийн, Лобковын, Мыльниковын гурван гудамжны хүүхдүүд хөрш зэргэлдээ таван мухар гудамжны шилдэг «армийн» дэмжлэгтэйгээр «Колизей» кино театрын дэргэд эцсийн тулаан хийж Цэнгэг цөөрмийнхнийг бут ниргэсэн юм. Энэ цагаас эхлээд цөөрөм болон цэцэрлэгт гудамж ойр хавийн бүх хүүхдийн баялаг болж, түрүүчийн дайсагналаас ул мөр ч үлдээгүй билээ.

	Танай цонх цэцэрлэгт талбай руу харж байна уу, мухар гудамж руугаа харж байна уу ялгаагүй Цэнгэг цөөрмийн гэж нэрлэгдэн тэр өндөр алдраар олох бүхий л эрхийг эдлэх боллоо...

	Цэнгэг цөөрмийн цэцэрлэгт талбай миний сургуулийн насны анхны бөгөөд ганцхан, бүтэлгүй хайрын гэрч болж үлдсэн юм. Энэ хайрыг би бага наснаас идэр насаа хүртэл зүрхэндээ шаналан тээж явсан билээ. Нина Варакина Цэнгэг цөөрмөөс холгүй миний л суудаг Шуудангийн гудамжинд сууна. Бидний сургууль явах зам Цэнгэг цөөрмөөр дайрна. Бага ангид байхдаа бид яаж явдаг байсан бэ гэвэл: Нина Варакина түрүүлж би ард нь тодорхой зайд дагах буюу замын нөгөө талд харалдаахан гэлдэрнэ. Намайг зөнгөөрөө нэг яваа биш, өөртэй нь цуг явж байгаа гэдгийг мань хүн ч андахгүй л дээ. Яагаад гэвэл би завсарлагаа бүхнээр гүйж очоод түлхэх, хөлөө тавих, гэзэгнээс нь дугтрах, нуруун дундуур нь алгадах зэргээр «сэтгэлээ илчилдэг» байсан юм чинь. Тав зургаадугаар ангид зэрэгцэн ярилцаж явах болж, төгсөх ангидаа бүр хөтлөлдөн явдаг болсон билээ. Гэвч энэ нь бид хоёрыг хумсын чинээ ч ойртуулж чадаагүй юм. Бид хоёр явсаар Меньшиковын цамхаг ар талаас нь уйтгарлан өнгийх туйпуун байшингийн дэргэд сална.

	— Баяртай!.. гэж эхлээд Нина хэлнэ. Дараа нь би бас

	— Баяртай! гэж сэтгэлдээ сүүрс алдан хэлнэ.

	Нинаг хаалгаар далд ороход би замын нөгөө талд гарч ирэх бөгөөд яг энэ үес нэгэн хүнд эхүүн үнэр дарсны үнэртэй холилдон ханхлах нь төмөр торны цаадах газар агуулахад хадгалсан төмсний үнэр байдаг сан. Яагаад тэгж айхтар ханхалдаг байсныг чөтгөр бүү мэд. Энүүхэндээ гэхэд би гудамжны цаад талд гарахгүй л баймааж нь энэ эвгүй үнэрээс амархан зайлж чадах байлаа. Гэвч би заавал нөгөө талд нь гарч, тэр муухай үнэрийг үнэрлэдэг сэн. Ер Нинагаас салахтай зэрэг л хорвоо муухай аашилж: тэнгэр бүрхэж, дуу авиа бүдгэрч, агаар бохирдож байх шиг санагдана. Тэр цагаас хойш би хагацал ямар үнэртэйг мэддэг болсон юм. Хагацлаас үхлийн үнэр дарсны хольцтой ханхалдаг юм билээ.

	Энэ охиноос болж би хэчнээн ч нэрвэгдлээ дээ! Зодуулаагүй өдөр ховорхон санагдана. Калабухов гэгч Цэнгэг цөөрмийн нэгэн залуу Нина бид хоёрын аль алинд нь амар заяа үзүүлдэггүй байлаа. Би яггүй тэнхээтэй болохоор, Калабухов гагцаар довтолж ирэх нь ер үгүй. Сургуулиас гарч ирэх, цэцэрлэгт талбайгаар өнгөрөх, Шуудангийн гудамжны аман дээр, мөсөн гулгуурын газар зэрэгт л бүлэглэн зоддог байв. Гэхдээ зөвхөн Нинатай явахад л зодно. Ганцаар явбал аюулгүй. Хамрынхаа цусыг тогтоо гэж хэчнээн ч нусны алчуур Нина надад өг лөө, хариуд нь би хэчнээн ч зоос (алчуур бэлэглэх муу ёр гэдэг болохоор) түүнд гардууллаа. Өөрөөс нь болж ямагт аюулд нэрвэгдэж буйг үзээд Нинагийн сэтгэл ихэд зовох боловч, миний байдлыг бас гүнзгий сайн мэдэхийн учир тусдаа яв гэж хэлдэггүй байжээ.

	Ахлах ангид орсноос хойш зодолдохоо болилоо. Бид хоёр Цэнгэг цөөрмийн урт сандал дээр тайван суугаад би түүнд яагаад таалагддаггүй, таалагддаггүй ч гэж дээ, таалагдах нь таалагддаг, гэхдээ л пионерын удирдагч байсан Шаповалов, боксчин Лемешев, нисгэгч Громов, кино жүжигчин Конрад Вейдт, Борис Бабочкин нар шиг таалагддаггүйн учрыг мянга түм дэх удаагаа тайлах гэж оролддог байлаа. Дээр дурдсан нэрс бол миний л мэдэхээс Нинагийн зүрх сэтгэлийг эзэмдсэн хүмүүс бөгөөд эдгээр өрсөлдөгч зайны хувьд ч, нэр алдрын хувьд ч алс хол байгаа нь миний сэтгэлийг нэг талаар амраавч, нөгөө талаар гутран гунихаас минь чөлөөлж чаддаггүй байсан юм. Тэгээд ч бас миний зүрхийг шархлаах өөр шалтгаан байсан л даа. Сургуулийн ханын сонины эрхлэгч, дээд ангийн дэгжин хувцасладаг Лагутинтай Нина үнсэлцсэн тухай, савхин цамцтай, нүдэндээ битүү шилтэй залуу хэд хэдэн удаа мотоциклээр хүргэж ирсэн тухай, урлагийн бололтой нэгэн хүн уран бүтээлийн театрт нэвтрэх бичиг олж өгсөн тухай би мэдэж байсан юм.

	Калабухов тусгай сургуульд орсон болохоор цэргийн дүрэмт хувцас өмсөж явна. Хажуугаар зөрөхдөө баруун гараа тэвхүүз малгайны саравч тушаа хүргэн ёсолж Нинад мэнд дэвшүүлээд над руу бол өрөвдөж басамжилсан харц чулуудаж өнгөрнө. Гарын нь хөдөлгөөн, нүдний нь харц хоёр нийлээд ирэхлээрээ миний гунигтайхан хувь заяаг л ёслон тэмдэглэж байгаа юм уу гэж бодогдохоор байдаг сан.

	Аравдугаар ангид орсон хойно л хамгийн хүнд цаг тулгарлаа. Нинаг бүх сургуулиараа «нээдэг» юм байна. Нинаг байхад бусад охидтой хэлхэлдэж явах хэрэг юу байна даа гэж ч би аль хэдийнээс боддог л байлаа. Гэтэл одоо гэнэт зөвхөн надад л мэдэгдэж байсан зүйл бүх хөвгүүдэд тодорхой болж 326-р сургуульд нэгэн гайхамшиг байна, тэр гайхамшиг нь Нина Варакина гэж мэддэг болжээ. Магадгүй, тэр бүсгүйн турьхан хонгор биеэ нуугдан байсан гоо бүхэн илрэн гарах цаг нь ч болсон байж мэдэх юм. Тайргар хөлтэй, инээд хүрэм өчүүхэн амьтан байхаас нь сэтгэл алдсан би үүнийг яаж батлах билээ.

	Нэг үеийнхэн аливаа тахин шүтлэгийн адил ерөнхий нэгэн хэлбэрийг олж авдаг бөгөөд тэр нь манайханд бол яруу найраг байлаа. Сургууль даяараа шүлгийн солио тусаж, аль нэгэн яруу найрагч Нинаг Цэнгэг цөөрмийн сүүдрэвч дор аваачин сэтгэл зүрхнийхээ шүлгийг уншдаггүй тийм өдөр гэж үгүй боллоо. Шүлгүүд нь олигтой юм байсангүй. Цэцэрлэгт талбай цөөрөм хоёроо л шугуй, нуур гэж булзааруулах гэснээс цаашгүй тэр юмнуудыг нь уншаад Нина бид хоёр хөхрөлддөг сөн. Тэглээ ч гэсэн шүлэг нь биш юм аа гэхэд түүнийг өөрт нь зориулан бичих гэсэн хичээл оролдлого Нинагийн сэтгэлийг хөдөлгөж байна гэдгийг би сэтгэл өвдөн мэдэрсэн юм. Тэгээд ч тэртээ цагаас үнэнч явсан ганц би л шүлэг зориулан бичээгүй байгаа минь нэг л хачин бодогдоод явчихлаа.

	Тэгээд би дэвтрийн хуудсыг нэг нэгээр нь таслан шөнөжин сууж бичлээ. Эхний мөр гайгүй... «Бусад хүн чамд цэнгэл амлан бичив ч»... «Бүх насаараа ойр боловч алс»... «Үнэхээр чи ойлгохгүй гэж үү», «Хайраа би буцааж чадахгүй»... «Хосгүй гуниг хоёргүй сэтгэл»... гэх мэтээр гараад л байгаа юм. Бас ч заримдаа хоршоо мөр орж ирнэ л дээ.. Гэхдээ цаашаа хөдлөх юм биш. Дараа нь би хайртай найрагчдынхаа шүлгээс санах гэж оролдов. Дахиад л эхний мөрүүд: «Залуухан чамайгаа бодоход»... «Харц чинь юундаа зугтаж»... «Тэнд, цөөрмийн захад...» гэж бичээд л таг. Сэтгэл минь гунигтай ч, зовуурьтай ч болов. Бүр өглөөгүүр би цэвэр цаас тас татаж аваад «Чи бусдаас сайхан. Чамд би үнэн голоосоо хайртай» хэмээн шууд бичиж билээ.

	Миний энэ товч илгээмжийг уншаад Нинагийн царай харамсах гайхахын үүлэн сүүдэрт дайрагдахыг би ажиглав. Тэгснээ дахин уншиж үзээд удтал бодлогошрон инээмсэглэж: «Үргэлжилсэн үгийн зохиол бич. Чадах юм байна» гэж билээ.

	Он жилүүд өнгөрсөөр боловч одоо хүртэл би түүнээс дээр үг бодож олоогүй л явна. Өнөө би хижээл насандаа хамгийн сайхан үг хайртдаа хэлэх гэвэл бас л «Чи бусдаас сайхан. Чамд би үнэн голоосоо хайртай» гэдгээ л хэлэх сэн.

	Залуу насны минь хамгийн тод томруун дүр зураг Цэнгэг цөөрмийн хүрээнд л илэрч тодорсон гэж би боддог. Энэ бол Испанид хатуу ширүүн тулаан болж байсан тэр цагт билээ. Хишиг өдөр Москвагийн цэцэрлэг талбайгаар залуучуудын цэнгэлт зугаалга болно. Энэ нь магадгүй гудамж бүхнээс Долорес Ибаррурийн омог дүүрэн сайхан царай ширтэж, олон залуус Бүгд найрамдах улсын улаан туузтай ногоон малгай өмсөж, гудамжнаас гэнэт «Бандера Роха» хэмээх тэр цагийн хамгийн нийтлэг дуу дуурьсаж байснаас ч болсон байж болох юм. Хүмүүсийн ярианд «Гвадалхарра», «Обьедо» «Уэска» «Астурия», «Мадрид», гэх мэтийн сонсголон боловч гашуувтар үг чих дэлсэж, Москва голын цаад талд дээр харвасан пуужингийн гэрэл цацарч, тэнгэрт баярын галын улаан туяа тусаад энэ орой анхилам бөгөөд бүгчим, хөгжим хангинаж, ер эндхийн агаар Испаниар, тэндхийн хөг дуу, амт үнэр, эвлэршгүй тэмцлийн хилэнгээр дүүрчихсэн юм шиг санагдана.

	Бид соёл амралтын цэцэрлэгт очих гэж явснаа гэнэт болиод эргэж Цэнгэг цөөрөм рүү явлаа. Испанийн агаар тэнгэрээр дүүрээд зогссонгүй, бидний сэтгэл зүрхэнд шингэсэн байжээ. Бид энэ оройн тэмдэглэлт явдлыг гайхалтай ухаарч, хувь заяаны сүүдэр цэрэг малгай өмссөн толгой дээр маань унасан байв. Бид ирээдүйгээ нэвт шувт харж, бидний мөрөн дээр тавих гэж байгаа ачааг нь хүртэл тэгэхэд нэгэнт хүлээн авсан байлаа.

	Тэгээд л биднийг Цэнгэг цөөрөм дуудаж, тэнд гуулин хөгжим, олон өнгийн гэрэл наадам, цацралт пуужин байхгүй боловч зүгээр л хүнийг залуу насны охь, эхлэлийн эхэн дуудах мэт совин хөтөлжээ. Яагаад ч юм бэ бүү мэд, нэг л мэдэхэд бид гурав гурваараа эгнэчихсэн жагсаж явлаа. Нэг ангийн хөгжилтэй залуу Юрка Петров замд тааралдаад бидний дэндүү цэрэгжилтэйг гайхан тохуурхаж:

	— Фашизмыг эсэргүүцэгч дайчдад халуун баярыг хүргэе! хэмээн хашхирахад бид

	— Но пасаран!.. хэмээн нэгэн дуугаар үнэнээсээ хариулж явлаа.

	Энэ үгний учир утгыг удалгүй бид бие махбодоороо мэдэж, таван жилийн турш олон сайхан найз нөхөд минь амиараа төлсөн юм. Гэвч тэд маань эдүгээ бидэнтэй хамт, нас залуу, хүч бүрдмэл, итгэл найдвар, хайр сэтгэл дүүрэн, амьд үлдэх хувьтай байсан нөхдөөсөө ялгарах юмгүй, хөл ихтэй цэцэрлэгт талбайгаар, сүүдэр унасан чимээгүй цөөрмийн эргээр алхалж явна...

	Бид цөөрмийн намхан хашлаганы дэргэд зогсоод агаарт цацрах ганцхан пуужингийн гэрлийг ширтэцгээж байлаа. Түүнийг манай Цэнгэг цөөрмийн нэгэн жижигхэн эх оронч хүү цэцэрлэгт талбайгаа нийслэлийн их баяр цэнгээнээс хоцроохгүйн сэтгэлээс асаасан байжээ. Хөх од тэнгэрт харваж, нүд гялбам цагаан өнгөөр задраад, цагаанаасаа час улаан болж доош нэвсийн буулаа. Усны улбар туяанд гэрэлтэн хөвж байсан нөхдийн минь эрмэг сайхан царай миний санаанд үүрд хадагджээ.

	Биднийг Цэнгэг цөөрөмд загасчилж байхад хийх юмгүй хүмүүс тойрон шохоорхох нь цөөнгүй сэн. Загас үмхэх нь тун ховор, бүтэн цагаар ч юм барилгүй зогсох нь бий. 

	Тийм үед тэдгээр сэтгэлгүй хүмүүс:

	— Ингэж биеэ зовоох гай байдаг байгаа даа. Энд яаж загас байх вэ?

	— Энэ бохир усанд загас бүү хэл мэлхий ч амь хорихгүй!..

	— Загас барих газраа бас олов оо, муу усны шуудуунд шүү!

	Бид маргалдах ч үгүй, загасчилсан хэвээр, шүд хага ташсан хүйтэн усыг нь алгаараа утган ууж байдаг сан. Эргээр байсан хүмүүс газар нулимж, өвчин олно гэж биднийг сүрдүүлдэг байлаа. Гэвч бид цөөрмийн ус цэвэр, загаснууд энд цатгалан чөлөөтэй байгаа, гагцхүү бидний өгөөш (чийгийн улаан, өт, талхны бөөрөнхий)-ийг голоод үмхэхгүй байна гэж боддог сон.

	Хэн нэг маань хааяа, өдрийн од шиг ганц нэгэн загас баривал бидний бардамнан баярлах гэж тоймгүй. Гэвч энэ нь маш ховор тохиолдох тул цөөрмийн маань алдрыг төдийлөн аварч чаддаггүй байлаа.

	Нэгэн намар цөөрмийг лайдан цэвэрлэх гэж юүлэхдээ эргийн дагуу аварга том сүлжмэл сагснууд байрлуулан усанд байсан амьд загасаар дүүргэж билээ.

	Цул биетэй булуу цагаан загас танан загалмайт хайрсаа дааж ядан амьсгалж сүүлээ шарван сагснаас гарахыг оролдох бөгөөд алтан мөнгөн хөөлөнтий хайруулын таваг дээр гарчихсан юм шиг үсчиж, гүрцгий жараахай, улаан нүдэн толь адил гялбалзан дэвхэцнэ. Усан дотор нь өчнөөн янзын загас жараахай амьсгалан амьдарч байсныг бодоход манай цөөрөм хэчнээн цэвэр, өгөөмөр байсан нь ойлгомжтой. Тийм ээ, манай цөөрөм бидний бага насан лугаа адил цэвэр тунгалаг, өгөөмөр баян байж, рашаан сайхан усаараа ундаалан өсгөсөн билээ. Москвагийн энэ хуучин цөөрөм тэртээ үлдсэн бага насанд үлгэрийн далай байжээ!..

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

